
માર્કણ્ડેય ઉવાચ ।
શિવાય વિષ્ણુરૂપાય વિષ્ણવે શિવરૂપિણે ।
યથાન્તરં ન પશ્યામિ તેન તૌ દિશતઃ શિવમ્॥ ૧॥
અનાદિમધ્યનિધનમેતદક્ષરમવ્યયમ્ ।
તદેવ તે પ્રવક્ષ્યામિ રૂપં હરિહરાત્મકમ્॥ ૨॥
યો વૈ વિષ્ણુઃ સ વૈ રુદ્રો યો રુદ્રઃ સ પિતામહઃ ।
એકા મૂર્તિસ્ત્રયો  દેવા રુદ્રવિષ્ણુપિતામહાઃ॥ ૩॥
વરદા લોકકર્તારો લોકનાથાઃ સ્વયંભુવઃ ।
અર્ધનારીશ્વરાસ્તે તુ વ્રતં તીવ્રં સમાશ્રિતાઃ॥ ૪॥
યથા જલે જલં ક્ષિપ્તં જલમેવ તુ તદ્ભવેત્ ।
રુદ્રં વિષ્ણુઃ પ્રવિષ્ટસ્તુ તથા રુદ્રમયો ભવેત્॥ ૫॥
અગ્નિમગ્નિઃ પ્રવિષ્ટસ્તુ અગ્નિરેવ યથા ભવેત્ ।
તથા વિષ્ણું પ્રવિષ્તસ્તુ રુદ્રો વિષ્ણુમયો ભવેત્॥ ૬॥
રુદ્રમગ્નિમયં વિદ્યાદ્વિષ્ણુઃ સોમાત્મકઃ સ્મૃતઃ ।
અગ્નિષ્ટોમાત્મકં ચૈવ જગત્સ્થાવરજંગમમ્॥ ૭॥
કર્તારૌ ચાપહર્તારૌ સ્થાવરસ્ય ચરસ્ય ચ ।
જગતઃ શુભકર્તારૌ પ્રભૂ વિષ્ણુમહેશ્વરૌ॥ ૮॥
કર્તૃકારણકર્તારૌ કર્તૃકારણકારકૌ ।
ભૂતભવ્યભવૌ દેવૌ નારાયણમહેશ્વરૌ॥ ૯॥
એતૌ તૌ ચ પ્રવક્તારાવેતૌ તૌ ચ પ્રભામયૌ ।
જગતઃ પાલકાવેતાવેતૌ સ્ષૃટિકરૌ સ્મૃતૌ॥ ૧૦॥
એતે ચૈવ પ્રવર્ષન્તિ ભાન્તિ વાન્તિ સૃજન્તિ ચ ।

એતત્પરતરં ગુહ્યં કથિતં તે પિતામહ॥ ૧૧॥
યશ્ચૈનં પઠતે નિત્યં યશ્ચૈનં શ‍ૃણુયાન્નરઃ ।
પ્રાપ્નોતિ પરમં સ્થાનં વિષ્ણુરુદ્રપ્રસાદજમ્॥ ૧૨॥
દેવૌ હરિહરૌ સ્તોષ્યે બ્રહ્મણા સહ સંગતૌ ।
એતૌ ચ પરમૌ દેવૌ જગતઃ પ્રભવાપ્યાયૌ॥ ૧૩॥
રુદ્રસ્ય પરમો વિષ્ણુર્વિષ્ણોશ્ચ   પરમઃ શિવઃ ।
એક એવ દ્વિધા ભૂતો લોકે ચરતિ નિત્યશઃ॥ ૧૪॥
ન વિના શંકરં વિષ્ણુર્ન વિના કેશવં શિવઃ ।
તસ્માદેકત્વમયાતૌ રુદ્રોપેન્દ્રૌ તુ તૌ પુરા॥ ૧૫॥
નમો રુદ્રાય કૃષ્ણાય નમઃ સંહતચારિણે ।
નમઃ ષડર્ધનેત્રાય દ્વિનેત્રાય ચ વૈ નમઃ॥ ૧૬॥
નમઃ પિઙ્ગલનેત્રાય  પદ્મનેત્રાય વૈ નમઃ ।
નમઃ કુમારગુરવે પ્રદ્યુમ્નગુરવે નમઃ॥ ૧૭॥
નમો ધરણીધરાય ગઙ્ગાધરાય  વૈ નમઃ ।
નમો મયૂરપિચ્છાય નમઃ કેયૂરધારિણે॥ ૧૮॥
નમઃ કપાલમાલાય વનમાલાય વૈ નમઃ ।
નમસ્ત્રિશૂલહસ્તાય ચક્રહસ્તાય વૈ નમઃ॥ ૧૯॥
નમઃ કનકદણ્ડાય નમસ્તે વ્રતદણ્ડિને ।
નમશ્ચર્મનિવાસાય નમસ્તે પીતવાસસે॥ ૨૦॥
નમોઽસ્તુ લક્ષ્મીપતયે ઉમાયાઃ પતયે નમઃ ।
નમઃ ખટ્વાઙ્ગધારાય  નમો મુસલધારિણે॥ ૨૧॥
નમો ભસ્માઙ્ગરાગાય  નમઃ કૃષ્ણાઙ્ગધારિણે  ।
નમઃ શ્મશાનવાસાય નમોઽસ્ત્વાશ્રમવાસિને॥ ૨૨॥
નમો વૃષભવાહાય નમો ગરુડવાહિને ।
નમોઽસ્ત્વનેકરૂપાય બહુરૂપાય વૈ નમઃ॥ ૨૩॥
નમઃ પ્રલયકર્ત્રે ચ નમઃ સૃષ્ટિકરાય ચ ।
નમોઽસ્તુ બહુરૂપાય નમો ભૈરવરૂપિણે॥ ૨૪॥

વિરૂપાક્ષાય દેવાય નમઃ સૌમ્યેક્ષણાય ચ ।
દક્ષયજ્ઞવિનાશાય બલેર્નિયમનાય   ચ॥ ૨૫॥
નમઃ પર્વતવાસાય નમઃ સાગરવાસિને ।
નમઃ સુરરિપુઘ્નાય ત્રિપુરઘ્નાય વૈ નમઃ॥ ૨૬॥
નમોઽસ્તુ નરકઘ્નાય નમઃ કામાઙ્ગનાશિને  ।
પુષ્પદન્તવિનાશાય નમો મધુવિઘાતિને॥ ૨૭॥
નમોઽસ્ત્વન્ધકનાશાય નમઃ કૈટભઘાતિને ।
નમઃ સહસ્રહસ્તાય નમોઽસંખ્યેયબાહવે॥ ૨૮॥
નમઃ સહસ્રશીર્ષાય બહુશીર્ષાય વૈ નમઃ ।
દામોદરાય દેવાય મુઞ્જમેખલિને નમઃ॥ ૨૯॥
નમસ્તે ભગવન્ વિષ્ણો નમસ્તે ભગવન્ શિવ ।
નમસ્તે ભગવન્ દેવ નમસ્તે દેવપૂજિત॥ ૩૦॥
નમસ્તે સામભિર્ગીત નમસ્તે યજુર્ભિઃ    સહ ।
નમસ્તે સુરશત્રુઘ્ન નમસ્તેઽસુરપૂજિત॥ ૩૧॥
નમસ્તે કર્મિણાં   કર્મ નમોઽમિતપરાક્રમ ।
હૃષીકેશ નમસ્તેઽસ્તુ સ્વર્ણકેશ નમોઽસ્તુ તે॥ ૩૨॥
ઇમં સ્તવં યો રુદ્રસ્ય વિષ્ણોશ્ચૈવ મહાત્મનઃ ।
સમેત્ય ઋષિભિઃ સર્વૈઃ સ્તુતૌ તૌ સુમહાત્મભિઃ॥ ૩૩॥
વ્યાસેન દેવવિદુષા નારદેન ચ ધીમતા ।
ભારદ્વાજેન ગાર્ગ્યેણ વિશ્વામિત્રેણ વૈ તથા॥ ૩૪॥
વિશ્વામિત્રેણ વાત્સ્યેન તથા ચૈવ સુમન્તુના ।
અગસ્ત્યેન પુલસ્ત્યેન ધૌમ્યેન ચ મહાત્મના॥ ૩૫॥
યશ્ચેદં પઠતે સ્તોત્રં નિત્યં હરિહરાત્મકમ્ ।
અરોગો બલવાંશ્ચૈવ જાયતે નાત્ર સંશયઃ॥ ૩૬॥
શ્રિયં ચ લભતે નિત્યં ન ચ સ્વર્ગાન્નિવર્તતે ।
અપુત્રો લભતે પુત્રં કન્યા વિન્દતિ સત્પતિમ્॥ ૩૭॥
ગુર્વિણી   શ‍ૃણુતે યા તુ વરં પુત્રં પ્રસૂયતે ।
રાક્ષસાશ્ચ પિશાચાશ્ચ ભૂતાનિ ચ વિનાયકાઃ ।

ભયં તત્ર ન કુર્વન્તિ યત્રાયં પઠ્યતે સ્તવઃ॥ ૩૮॥
ઇતિ હરિવંશાન્તર્ગતં માર્કણ્ડેયપ્રોક્તં હરિ-હરાભિન્નતાવર્ણનસ્તોત્રં સમ્પૂર્ણમ્ ।
હરિવંશ । અનુબન્ધ - પરિશિષ્ટ । અધ્યાય અ૩૭/૪૦-૧૧૩॥

